13

SOLIDARITI AGAMA DALAM HUBUNGAN INTER-KOMUNITI DI SABAH



Abstrak

Agama penting bagi membangun ikatan sosial dan mempunyai fungsi integratif bagi memperkukuh integrasi sosial dan membangkitkan semangat solidariti. Teori ‘asabiyyah Ibnu Khaldun begitu menekankan semangat solidariti atau semangat kekitaan sebagai penentu kepada jatuh bangun sesebuah tamadun. Solidariti yang dipamerkan melalui kesungguhan sikap menolak kebencian dan menyuburkan kedamaian mampu menjamin kelangsungan hidup bersama dalam hubungan inter-komuniti yang berbeza agama. Perisitiwa hitam di Christchurch, New Zealand pada 15 Mac 2019 telah mencetuskan semangat kumpulan pelbagai agama di Malaysia mengadakan Perhimpunan Aman Solidariti Kedamaian pada 20 Mac 2019 di Kuala Lumpur. Semangat solidariti agama yang digambarkan melalui kebersamaan komuniti berbeza agama ini merupakan salah satu daripada manifestasi sikap masyarakat Malaysia yang cintakan kedamaian dan bencikan permusuhan. Penulisan ini memperihalkan persoalan semasa yang mempamerkan sikap masyarakat Sabah yang cintakan kedamaian dan bencikan permusuhan dalam hubungan inter-komuniti yang berbeza agama. Fokus perbincangan dijelaskan melalui program ‘Harmony Visit’ 2018, keluarga beza agama serta hubungan antara agama di pedalaman Sabah. Metode kajian bersandarkan analisis kandungan teks (content analysis) yang diolah daripada perspektif semasa dan pengamatan ikut serta di beberapa daerah di Sabah. Hasil kajian menunjukkan fungsi agama sebagai pengukuh integrasi sosial dan pencetus semangat solidariti jelas diperihalkan melalui gambaran sikap kebersamaan hubungan inter-komuniti di Sabah yang selesa memilih sikap cintakan perdamaian dan menolak kebencian dan permusuhan. Melalui amalan sikap inilah, masyarakat Sabah sering disifatkan sebagai masyarakat yang toleran, mudah berakomodasi serta terbuka dalam menghadapi situasi dan cabaran hubungan antara penganut berbeza agama. Kajian ini merumuskan solidariti agama perlu disuburkan bagi menjamin kelangsungan keharmonian hidup bersama masyarakat Malaysia.

Kata kunci: Solidariti agama, kesepaduan sosial, inter-komuniti, integrasi sosial, Sabah.

Abstract
Religion is crucial in developing social bonds, and has an integrative function to strengthen social integration and evoke a spirit of solidarity. Ibn Khaldun’s ‘asabiyyah theory emphasizes the spirit of solidarity or the spirit of belonging as the determinant of the ups and downs of a civilization. Solidarity displayed through the seriousness of the attitude of rejecting hatred and fostering peace is able to guarantee the survival of joint life in inter-community relations of different religions. The horrendous massacre that happened in Christchurch, New Zealand on 15 March 2019 has sparked the spirit of various religious groups in Malaysia  to hold a nonviolent Solidarity Peace Assembly on 20 March 2019 in Kuala Lumpur. The spirit of religious solidarity reflected through the togetherness of different religious communities is the manifestations of the attitude of Malaysian society that embraces and loves peace while condemning enmity. This article describes the current inquisition that reflects the attitude of the people of Sabah who cherish peace and hate hostility in inter-community relations of different religions. The focus of the discussion was explained through the ‘Harmony Visit’ 2018 program, different religious families and inter-religious relations in the interior of Sabah. The research method is based on content analysis which is processed from the current perspective and participatory observations in several districts in Sabah. The results show that the function of religion as a strengthener of social integration and the trigger for the spirit of solidarity is clearly described through the description of the attitude of fellowship in inter-community relations in Sabah. The people are comfortable in choosing the attitude of love for peace and rejecting animosity. Through the practice of this attitude, the people of Sabah are often described as a tolerant society, flexible to accommodate, open minded in facing different scenarios and relationships between believers of different religions. This study concludes that religious solidarity needs to be nurtured to ensure the continuous harmony of life within the Malaysian community.
Keywords: Religious solidarity, social cohesion, inter-community, social integration, Sabah.

Pendahuluan
Kelangsungan hidup bermasyarakat dalam hubungan inter-komuniti memerlukan kejituan semangat solidariti kerana peranannya dalam menyatupadukan masyarakat. Solidariti diperlukan kerana secara lumrahnya individu tidak dapat hidup dengan sendirinya tanpa sokongan ahli sosial yang lain. Dalam usaha membina solidariti antara masyarakat yang beraneka, perlunya kepada integrasi hubungan yang baik antara satu sama lain. Islam memperkenalkan beberapa konsep dalam berinteraksi (ta’amul) yang laras dengan nilai kesepaduan sosial iaitu ta’aruf (saling kenal mengenali), tafahum (saling memahami dan menghormati), ta’awun (saling bertolongan) dan takaful (saling bekerjasama atau saling melindungi) yang menekankan sikap kesalingan bagi memupuk semangat kekitaan dan kebersamaan sesama manusia hingga melahirkan mahabbah (kasih sayang) dan tasamuh (sikap keterbukaan dan toleransi) (Khadijah Mohd. Khambali, 2020; Khadijah Mohd Khambali @ Hambali, 2019: 71-82). Solidariti perlu dipromosi secara meluas agar nilai ini tidak dianggap hanya untuk penganut agama tertentu sahaja. Ini  kerana solidariti merangkumi aspek yang berkaitan dengan solidariti kemanusiaan dan solidariti agama sama ada melibatkan hubungan sesama agama mahupun hubungan antara agama. 

[bookmark: _gjdgxs]Solidariti yang dipamerkan melalui kesungguhan sikap menolak kebencian dan menyuburkan kedamaian mampu menjamin kelangsungan hidup bersama dalam hubungan inter-komuniti yang berbeza agama. Perisitiwa hitam di Christchurch, New Zealand pada 15 Mac 2019 telah mencetuskan semangat kumpulan pelbagai agama di Malaysia mengadakan Perhimpunan Aman Solidariti Kedamaian pada 20 Mac 2019 di Kuala Lumpur. Semangat solidariti agama yang digambarkan melalui kebersamaan komuniti berbeza agama ini merupakan salah satu daripada manifestasi sikap masyarakat Malaysia yang cintakan kedamaian dan bencikan permusuhan. Penulisan ini memperihalkan persoalan semasa yang mempamerkan sikap masyarakat Sabah yang cintakan kedamaian dan bencikan permusuhan dalam hubungan inter-komuniti yang berbeza agama. Fokus perbincangan dijelaskan melalui program ‘Harmony Visit’ 2018, keluarga campur serta kesepaduan sosial dalam hubungan antara agama di pedalaman Sabah. Metode kajian berdasarkan analisis kandungan teks (content analysis) yang diolah daripada perspektif semasa dan pengamatan ikut serta khususnya di Kota Kinabalu dan beberapa daerah pedalaman seperti Keningau, Tambunan dan Tenom di Sabah.

Konsep Solidariti Agama 
Solidariti merupakan perkataan pinjaman daripada Bahasa Inggeris iaitu ‘solidarity’ yang bermaksud perpaduan secara kumpulan yang menghasilkan atau berdasarkan objektif dan kepentingan suatu komuniti (Merriam-Webster Dictionary, 1841). Konsep solidariti ini mula diperkenalkan oleh ahli sosiologi Perancis iaitu Emile Durkhiem (The Division of Labour in Soceity 1893) menjelaskan bahawa solidariti merupakan asas untuk mempelajari nilai dan norma sesebuah komuniti yang membentuk kesatuan bersama melalui kesepakatan untuk memerangi penyelewengan dan mempromosi ketertiban sosial (Draper S., 2014).  Stjerno (2004) dan Hauke Brunkhrost (2005) pula menjelaskan solidariti itu hanya terbatas pada bidang politik seperti hal-hal nasionalisme, demokrasi dan hak asasi manusia. Lawrence Wilde (2007) berpandangan bahawa solidariti itu tidak tertakluk kepada suatu pihak atau kumpulan tertentu, sebaliknya solidariti adalah perasaan simpati dan kebertanggungjawaban bersama di antara anggota kumpulan yang mempromosikan sokongan bersama. Atas dasar itu, John Baker et al. (2004) menjelaskan solidariti mempunyai unsur-unsur subjektif dan emosi, iaitu dikaitkan dengan ‘cinta’ dan ‘persahabatan’, yang menuntut seseorang ituberjuang untuk mendapatkannya.
	Ibnu Khaldun (1332-1406) menggunakan istilah ‘ashabiyyah bagi menjelaskan  solidariti atau semangat kekitaan. ‘Ashabiyyah yang berasal daripada perkataan asaba bermaksud mengikat (Ibn Khaldun, 2009). Menurut Ibnu Khaldun, ‘ashabiyyah ialah perasaan saling sayang menyayangi sesama ahli dalam sesebuah kelompok sehingga mendorong kepada sikap taat setia, saling tolong menolong, bekerjasama, hormat menghormati, hidup secara sederhana, patuh kepada norma masyarakat dan pemimpin, berani menegakkan kebenaran sehingga sanggup berjuang dan berkorban demi mempertahankan ahli serta tanah air, dan dapat mengatasi sifat-sifat mementingkan diri dan individualistik (Siti Nor Azhani & Latifah, 2017).
Ibnu Khaldun menjelaskan istilah ‘ashabiyyah berdasarkan dua pengertian. Pengertian pertama bermakna positif dengan merujuk kepada konsep persaudaraan (brotherhood). Dalam sejarah peradaban Islam konsep ini membentuk solidariti sosial masyarakat Islam untuk saling bekerjasama, mengetepikan kepentingan peribadi (self-interest), dan memenuhi kewajiban bersama. Semangat ini kemudian mendorong terciptanya keselarasan sosial dan menjadi kekuatan dalam membangkitkan dan memajukan peradaban (Muh. Ilham, 2016). Ahmad Syafi’i Ma’arif (1996), dalam penulisan beliau mengambil pandangan Ibn Khaldun,  ‘ashabiyyah merujuk kepada ikatan sosial yang dapat digunakan untuk mengukur kekuatan kelompok sosial. Selain itu, ‘ashabiyyah juga dapat difahami sebagai solidariti sosial, dengan menekankan pada kesedaran, kesepaduan dan persatuan kelompok. Muhammad Mahmud Rabie’ (1967) pula menjelaskan ‘ashabiyyah merupakan suatu jalinan sosial yang dapat membangun kesatuan suatu bangsa, sama ada dalam ikatan kekeluargaan mahupun kemasyarakatan. 
	Dalam konteks solidariti beragama, definisi secara khusus tidak dibincangkan oleh pengkaji sebelum ini disebabkan pengistilahan solidariti dan agama itu sudah merujuk kepada kesepaduan (central of cohesion) yang menjadi pendorong kepada kerjasama antara berlainan pihak. Walau bagaimanapun, beberapa teori pengkaji seperti (Fusnika & Dua, 2019); (Draper, S., 2014; Mark S. Cladis 2017; Rabia Karakaya Polat, 2018; Deasy Silvya 2019; M. Reza Mahdavi & Ardeshir Entezari 2020) membincangkan agama berperanan membentuk semangat solidariti antara masyarakat yang dipamerkan melalui simbolik kesatuan (symbolic of unity) antara mereka. Misalnya, Draper, S. (2014) dalam Effervescence and Solidarity in Religious Organizations, membincangkan teori ritual interaksi (interaction ritual theory) yang berupaya membentuk semangat solidariti antara organisasi agama sebagai simbolik kesatuan antara mereka. Selain itu, kajian oleh Mark S. Cladis (2017) dalam Solidarity, Religion, and the Environment: Challenges and Promises in the 21st Century, menyimpulkan bahawa agama dan semangat solidariti masyarakat mampu mengekalkan keseimbangan etnik dan alam sekitar. Sementara itu, Rabia Karakaya Polat (2018) dalam kajiannya Religious solidarity, historical mission and moral superiority turut menyatakan peranan agama sebagai asas perpaduan dan nilai kemanusian. Kajian Siti Aliyuna et al. (2019) dalam When Solidarity is Trampled by Religious Sentimment, membincangkan solidariti keagamaan antara masyarakat Muslim dan Buddha yang berbeza pandangan dalam meletakkan nilai kemanusiaan terhadap pelarian Rohingya di Indonesia. 
	Beberapa perbincangan lain juga turut menjelaskan kerangka teori solidariti agama seperti Celucien L Joseph (2016), solidariti beragama berupaya mempromosikan toleransi beragama dan perpaduan antara masyarakat (religious tolerance and human solidarity), dan mereka juga dapat menyumbang kepada pemeliharaan kelangsungan hidup bersama dan memupuk sikap kepedulian dalam mengekalkan hubungan damai bersama. Hal ini turut disimpulkan oleh Steinbach dan Silverstein (2020), semangat keagamaan dan solidariti telah menunjukkan bahawa agama mempunyai kesan positif terhadap hubungan antara generasi di Jerman tetapi kesannya berbeza-beza bergantung pada tahap sekularisasi yang menjadi amalan hidup mereka. Kenchana Mahadevan (2020) juga menyatakan agama sebagai asas spiritualiti kepada pembentukan solidariti. 
	 Dengan itu dapat dirumuskan bahawa ‘solidariti’ dan ‘agama’ merupakan faktor asas penting yang berupaya mengukuhkan kesepaduan sosial dalam masyarakat. Menerusi semangat solidariti, ia berpengaruh agar tercapainya objektif yang diinginkan bersama. Agama pula dilihat sebagai pemurni kepada solidariti yang mendorong nilai-nilai murni bagi menepis sikap fanatik dan ekstrem sesebuah komuniti. Agama berupaya membangun ikatan sosial dan mempunyai fungsi integratif bagi memperkukuh integrasi sosial dan membangkitkan semangat solidariti. Maka, dapat disimpulkan bahawa kunci utama dalam menjaga kestabilan (stability), kesinambungan (continuity) dan kelangsungan (sustainability) suatu masyarakat itu terletak pada kekuatan dan keterikatan solidariti antara anggota masyarakat. Justeru, solidariti agama atau solidariti keagamaan yang digambarkan melalui kebersamaan komuniti berbeza agama merupakan salah satu daripada manifestasi sikap masyarakat Malaysia yang cintakan kedamaian dan bencikan permusuhan. Penulisan ini memperihalkan realiti sosial masyarakat Sabah yang mempamerkan sikap cintakan kedamaian dan bencikan permusuhan dalam hubungan inter-komuniti dengan tumpuan perbincangan kepada program Harmony Visit 2018 (Ziarah Harmoni), keluarga beza agama dan hubungan antara agama di pedalaman Sabah. Tumpuan kepada perkara tersebut memperlihatkan realiti interaksi dan solidariti masyarakat Sabah yang berlangsung secara ‘natural’ dan sekaligus menggambarkan sisi kecintaan komuniti Sabah kepada kedamaian dan kemakmuran. 

i) Program Keharmonian Antara Agama (Harmony Visit Activity) 2018

Program Keharmonian antara Agama atau lebih dikenali Harmony Visit Activity 2018 yang bertemakan Keharmonian Agama Asas Perpaduan merupakan salah satu program yang mempamerkan semangat solidariti antara pihak berbeza agama di Sabah.  Program ini merupakan anjuran Jabatan Perpaduan Negara dan Integrasi Nasional (JPNIN) cawangan Sabah dengan kerjasama Jawatankuasa Mempromosi Keharmonian Antara Agama (JKMPKA), PPIB Universiti Malaysia Sabah, Kawasan Rukun Tetangga (KRT), Persatuan Rumah-Rumah Ibadah Negeri Sabah, Jiran Muda Bandaraya Kota Kinabalu dan Jiran Wanita Bandaraya Kota Kinabalu. Program Harmony Visit (Ziarah Harmoni) ini merupakan aktiviti yang julung kali diadakan secara besar-besaran di Sabah yang melibatkan aktiviti lawatan ke rumah-rumah ibadah di sekitar Bukit Padang, daerah Penampang. 
	YAB Menteri Undang-Undang dan Hal Ehwal Anak Negeri Sabah, Datuk Aidi Mokhtar telah merasmikan majlis penutupan program. Program ini turut dihadiri YB Senator Waytha Moorthy Ponnusamy, mantan Menteri Perpaduan dan Kesejahteraan Rakyat. Antara lain, objektif penganjuran program ini adalah untuk memupuk semangat penerimaan dan perasaan kasih sesama kalangan rakyat Malaysia tanpa mengira latar belakang agama dan bangsa, memupuk semangat kesepaduan penganut pelbagai agama dalam menghadapi cabaran masa hadapan, dan melahirkan masyarakat yang progresif dan saling bekerjasama antara satu sama lain (Laman sesawang Jabatan Perpaduan Negara dan Integrasi Nasional). Antara pengisian yang diadakan termasuklah lawatan ke rumah ibadah terpilih di sekitar Bukit Padang seperti Tokong Tzer Ying, Gereja Mary Immaculate, Kuil Sri Pasupathinath Alayam dan berakhir di Masjid Nurul Hikmah Bukit Padang.
Berdasarkan pemerhatian ikut serta dalam program Harmony Visit yang dijalankan pada 25 Ogos 2018,  terserlah bahawa program tersebut menggambarkan suasana solidariti agama di Sabah. Semangat kekitaan dan sikap cintakan kedamaian dan bencikan permusuhan begitu menonjol dalam hubungan inter-komuniti di Sabah. Semangat dan sikap positif ini tidak hanya ditunjukkan oleh pemimpin pelbagai agama dari kalangan jawatankuasa masjid, gereja, kuil dan tokong tetapi juga turut ditonjolkan daripada sikap kerjasama masyarakat setempat di sekitar bandaraya Kota Kinabalu. Seramai 405 orang menyertai program ini yang terlibat dalam aktiviti lawatan secara berjalan kaki dari rumah ibadah ke rumah ibadah yang lain dan suasana ta’aruf (saling berkenalan), tafahum (saling memahami dan menghormati) dan ta’awun (saling bertolongan) jelas kelihatan sepanjang program berlangsung. Suasana tersebut berlangsung secara ‘natural’ dan memperlihatkan solidariti yang amat tinggi dalam kalangan masyarakat Sabah yang terlibat. Gambar 1  menunjukkan penglibatan ikut serta pengkaji bersama rakan-rakan sekerja sewaktu program berlangsung.

Gambar 1: Program Harmony Visit, JPNIN Sabah 25 Ogos 2018 di Kota Kinabalu, Sabah

ii. Keluarga Beza Agama
Solidariti agama turut digambarkan melalui hubungan keluarga beza agama di Sabah yang merupakan satu fenomena sosial yang normal dan diterima baik. Fenomena ini dibuktikan tidak hanya melalui perkahwinan campur antara etnik, malah turut melibatkan perkahwinan campur antara agama sehingga berlakunya proses penukaran agama  (Suraya & Anto, 2016). Keluarga beza agama didefinisikan sebagai perhubungan campuran antara dua pihak yang berlainan agama dalam sebuah keluarga, atau dikenali sebagai interfaith family atau mixed-faith family yang dirujuk kepada keluarga campuran atau keluarga beza agama (Nesbitt 2003; Weller 2001). Fenomena ini bukanlah suatu yang baru, malahan ianya telah menjadi ‘trend’ global dan transnasional yang sekaligus menunjukkan peningkatan keluarga beza agama (Birtwistle 2006; Hoffman 2015; S. C. Gordon, B. Arenstein 2017). 
Namun begitu, konsep keluarga beza agama ini agak berbeza dalam konteks Malaysia khususnya di Sabah. Keluarga beza agama merupakan hasil daripada perkahwinan campur yang melibatkan dua situasi berikut: i) perkahwinan campur antara pasangan yang berbeza agama yang melibatkan pengekalan agama daripada pasangan masing-masing; ataupun ii) perkahwinan yang melibatkan penukaran agama kepada Islam bagi salah seorang pasangan bagi membolehkan perkahwinan berlaku dengan pasangan Muslim. Atau dalam erti kata lain, Situasi i) keluarga beza agama dibentuk daripada pasangan yang tidak melibatkan penukaran agama kepada Islam; dan situasi ii) keluarga beza agama dibentuk hasil daripada perkahwinan yang melibatkan penukaran agama kepada Islam (Suraya Sintang, 2014). Pada kelazimannya perkahwinan (ii) ini adalah daripada kalangan Mualaf atau Saudara Baru yang mempunyai ahli keluarga berbeza agama seperti yang ditunjukkan dalam Rajah 1.

Rajah 1: Contoh Keluarga Campur Beza Agama di  Kg. Bariawa Laut, Keningau
 
 

 Sumber: Kerja lapangan di Keningau, Sabah pada 4 September 2020 

Dalam konteks masyarakat di Sabah, fenomena ini terbentuk disebabkan landskap sosial masyarakat Muslim dan bukan Muslim yang saling hidup bersama, saling bergantungan serta saling berinteraksi dalam aktiviti seharian yang melibatkan aspek sosial, ekonomi, politik dan pendidikan. Maka perkara ini menjadi faktor luaran yang mendorong berlakunya perkahwinan campur sehingga membentuk keluarga beza agama. (Khadijah Mohd Khambali @ Hambali et.al, 2017: 73). Dengan wujudnya ikatan kekeluargaan rentas agama, semangat solidariti yang terbentuk secara semulajadi; terbina daripada kasih saying dan sikap saling menghormati dalam hubungan kekeluargaan.

iii. Hubungan antara Agama di Pedalaman Sabah	
Hubungan antara agama di pedalaman merupakan satu lagi contoh fenomena sosial yang mempamerkan solidariti agama dalam hubungan inter-komuniti di Sabah. Kajian awal menunjukkan rukun tetangga berperanan dalam mewujudkan kesepaduan sosial di kawasan kejiranan di bandar (Mohd. Syariefudin et al. 2013). Namun situasi ini berbeza sekiranya dilihat dalam konteks masyarakat pedalaman Sabah yang turut dicirikan dengan kepelbagaian agama dan etnik. Kesepaduan sosial tidak dibentuk secara berstruktur melalui penubuhan institusi tertentu, sebaliknya fenomena ini berlaku secara spontan melalui interaksi seharian dan pengalaman tinggal bersama di kawasan perkampungan dan kejiranan yang sama. Melalui fenomena sosial inilah elemen dan indikator kesepaduan sosial dibina sehingga membentuk anggota masyarakat yang sedia berkompromi dan mudah berunding dalam meleraikan sebarang isu dan konflik yang melibatkan etnik dan agama.
Kajian Suraya et al (2019) menunjukkan kesepaduan sosial dalam hubungan antara agama di pedalaman Sabah dipupuk dan disemai melalui interaksi seharian di pelbagai peringkat lapisan masyarakat awam. Interaksi seharian yang mempamerkan penglibatan pelbagai pihak sama ada Muslim dan bukan Muslim dalam aktiviti seharian yang melibatkan hubungan antara penganut agama berbeza dapat dilihat dalam beberapa indikator. Misalnya, situasi makan bersama di meja makan yang dihidangkan makanan halal dan non-halal, tinggal bersama dengan ahli keluarga berbeza agama, menyambut perayaan bersama, menghadiri upacara penyelenggaraan jenazah ahli keluarga berbeza agama, menyediakan juadah sahur dan sungkai (berbuka puasa) untuk keluarga Muslim, membenarkan ibadah solat dilaksanakan di rumah keluarga bukan Muslim dan menghadiri majlis tahlil bagi keluarga Muslim merupakan elemen dan indikator penting yang merangsang dan memupuk kesepaduan sosial di pedalaman Sabah. Hasil kajian Suraya et. al (2019), mendapati nilai kebersamaan dan semangat solidariti begitu jelas dipamerkan melalui upacara yang melibatkan majlis pengkebumian apabila pihak berbeza agama sama-sama bersepakat untuk turut serta mengendalikan majlis pengkebumian tersebut. Hasil kajian turut mendapati di pedalaman Sabah seperti di Tenom, terdapat kawasan tanah perkuburan yang bersebelahan antara Muslim dan Kristian. Sementara itu, di Kampung Tondolu, Tambunan didapati tanah perkuburan Islam yang ada sekarang ini merupakan bekas tapak perkuburan Kristian. Hal ini menunjukan kesediaan Muslim dan bukan Muslim untuk mewujudkan semangat kebersamaan dan kekitaan dalam hubungan seharian secara tidak langsung mendorong ke arah pembinaan nilai tafahum (saling memahami dan menghormati), ta’awun (saling bertolongan dan menghormati) yang sejajar dengan nilai kesepaduan sosial (ta’amul) dalam kalangan masyarakat setempat yang berbeza agama.
Kesepaduan sosial yang dibentuk melalui interaksi seharian inilah yang turut membangkitkan semangat solidariti yang cintakan perdamaian tidak hanya dalam lingkungan keluarga tetapi juga jiran tetangga yang berbeza agama. Melalui semangat solidariti yang dibina berasaskan prinsip kedamaian dan elakkan permusuhan, hubungan harmonis dapat dipupuk sehingga konflik dapat dielakkan atas dasar wujudnya sikap mudah berkompromi dalam perkara yang tidak dapat disepakati bersama khususnya perkara yang melibatkan ajaran pokok agama (the core religious teaching). Dengan lebih jelas lagi, solidariti agama dibina berasaskan prinsip “agree to disagree” dan prinsip Quranik “bagi kamu agama kamu dan bagi kami agama kami”. Frasa ayat ini jelas menekankan bahawa sekalipun setiap komuniti saling hidup bergantungan dan bekerjasama mempastikan kelangsungan hidup yang aman dan makmur, pun begitu wajar difahami bahawa tidak wujud kompromi dalam bab berkaitan agama dan akidah. Ayat al-Qur’an tersebut menegaskan bahawa setiap individu berhak melaksanakan tuntutan dan falsafah agama masing-masing tanpa menggangu gugat hak individu lain. Juga tiada paksaan kepada individu lain untuk turut sama meraikan agama yang lain. Setiap perkara ada batas dan had. Justeru, sikap saling menghormati amat penting dalam situasi seumpama ini. (Khadijah Mohd Khambali @ Hambali, 2020, 49-72).
	Tuntasnya, suasana dan situasi hubungan masyarakat beragama antara Muslim dan bukan Muslim menonjolkan satu bentuk kerjasama damai dan turut terserlah dalam interaksi kepelbagaian agama di Sabah. Hubungan sebegini boleh ditafsirkan sebagai sebuah masyarakat yang membudayakan semangat kekitaan atau solidariti sehingga melahirkan satu bentuk perkongsian hidup bersama dalam pelbagai aspek kehidupan. Dapat dirumuskan bahawa titik tolak kepada keharmonian hubungan antara penganut agama berbeza di Sabah didorong daripada interaksi seharian yang melibatkan pergaulan, pertemuan, perkenalan dan tinggal bersama sehingga melahirkan budaya kerjasama damai dan elakkan permusuhan dalam masyarakat. Hal ini berlaku kerana wujud ikatan keserumpunan dalam kalangan komuniti Sabah yang berbeza etnik dan agama, namun tetap bersatu bernaung di bawah rumpun Melayu. Justeru, perkongsian budaya dalam etnik yang berbeza mudah berlaku dan kesalingfahaman mudah disemai sejak zaman kanak-kanak sehingga dewasa atas teras kekitaan dan kesepaduan sosial. 

Penutup
Solidariti agama yang dibina berasaskan prinsip cintakan perdamaian dan bencikan permusuhan berupaya digambarkan melalui hubungan inter-komuniti di Sabah. Beberapa hasil kajian yang diperolehi melalui pengalaman ikut serta di lapangan sama ada di kawasan bandar Kota Kinabalu dan di pedalaman Sabah seperti di Keningau, Tambunan dan Tenom; membuktikan Sabah sememangnya boleh dijadikan model keharmonian atas keupayaan negeri ini mengurus kepelbagaian dengan cara berhemah dan bijaksana. Pendekata, solidariti yang berpaksikan prinsip interaksi dialog “agree to disagree” dan prinsip Quranik “bagi kamu agama kamu dan bagi kami agama kami” adalah formula terbaik yang membenihkan sikap harmonis dalam jiwa masyarakat. Peri pentingnya prinsip ini kerana ia mampu menanamkan sikap penerimaan, mudah mengakomodasikan diri dalam pelbagai situasi dan melahirkan anggota masyarakat yang cintakan perdamaian dan bencikan permusuhan.
	Kesepaduan sosial di Sabah ini juga terserlah dalam prinsip interaksi yang berasaskan sikap ta’aruf (saling kenal mengenali), tafahum (saling memahami dan menghormati), ta’awun (saling bertolongan) dan takaful (saling bekerjasama atau saling melindungi) yang menekankan sikap kesalingan bagi memupuk semangat solidariti, kekitaan dan kebersamaan sesama komuniti Sabah yang beraneka etnik, kepercayaan, budaya, tradisi, bahasa hingga melahirkan mahabbah (kasih sayang) dan tasamuh (sikap keterbukaan dan toleransi) yang memasakkan suasana harmoni dan makmur.

